
    Un día, no Centro Cultural do barrio, a nai de Raquel leu un anuncio no que se pedían persoas para formar un grupo de teatro. Como ela sempre soñara con ser actriz, apuntouse sen dubidalo. Pouco despois, o grupo comezou a ensaiar Amores e fantasmas, unha obra na que a nai da nena facía un dos papeis principais.




    Despois de meses de ensaios, chegou por fin o día da estrea. Desde pola mañá, Raquel foi vendo como medraba o nerviosismo de súa nai. Non só porque ía ser a súa primeira actuación ante o público, senón tamén porque xa sabía que a sala estará ateigada de xente.




    O pai de Raquel desexa asistir á estrea, por nada do mundo perdería un momento tan importante para a súa dona. E como Raquel non pode ir, pois a obra remata tarde e é para maiores, xa hai dous días que seus pais chamaron á tía Sara. A tía sempre vén coidar da nena cando eles necesitan saír. Pero hoxe, a media tarde, Sara telefonou dicindo que lle sería imposible ir. Tiña a gorxa inflamada e subíralle a febre, así que pensaba quedar na casa e meterse na cama.




    A Raquel non lle gustou nada escoitar aquela noticia. Encantáballe quedar coa tía, pois con ela podía facer todo o que seus pais nunca lle deixaban: comer flan ata fartar, dis­frazarse coas saias e os zapatos de mamá, xogar a agocharse polos recunchos da casa, bailar rock and roll cos vellos discos de seu pai... Todo sería máis aburrido se Sara non viña aquela noite.

    —¿E agora que facemos coa nena? —preguntou a nai, cada vez máis incapaz de controlar os nervios—. A estrea é as nove, e eu teño que estar alí unha hora antes. Vas ter que quedar ti con ela.




    [image: Image_010.png]




     




    —¡Tranquila, muller! Seguro que hai algunha maneira de arranxalo.




    O pai daba voltas e máis voltas pola sala, con expresión concentrada. Por fin, coa cara iluminada, exclamou:




    —¡Xa está! ¡Acaba de ocorrérseme outra solución! ¡A máis fácil de todas!




    —Pois xa me diras cal é, porque eu non vexo máis que problemas —contestou a nai.




    —A nena xa ten sete anos, ben podería quedar soa. ¿Verdade, Raqueliña? —o pai fitábaa con ollos alegres e cunha expresión cómplice na cara— Total, só estaremos fóra unhas pouquiñas horas.




    Raquel recibiu con entusiasmo a inesperada proposta de seu pai. Pasábao moi ben coa tía Sara, pero a idea de quedar soa na casa resultaba do máis irresistible. ¡Entón si que podería facer o que lle apetecese de verdade!




    A nai, despois de moitas dúbidas, tamén acabou por aceptar aquela solución. Preparoulle a Raquel unha cea fría, pegou na neveira unha nota cos teléfonos aos que podería chamar se pasaba algo, repetiulle mil veces as cousas que non debía facer... A nena contestaba «Si, mamá» a todo, mentres poñía cara de prestar a maior atención do mundo ás súas palabras.




    —Sobre todo, non lle abras a porta a ninguén. ¡Nin se che ocorra! E non te deites tarde. Ves a tele ata as dez, se queres, e logo vas para a cama —concluíu a nai—. Se che entra medo, podes deixar as luces acesas; xa as apagaremos nós cando volvamos.




    Os pais marcharon ás sete e media, despois de despedirse da nena con mil bicos. Raquel quedou coa orella pegada á porta durante un tempo, escoitando o ruído que facía o ascensor mentres baixaba. Cando xa non se oíu nada, sorriu satisfeita. ¡Por fin estaba soa, coa casa enteira para ela!

